Чăваш шкулĕ

1-2 классем
1-мĕш ĕç. Сăмахсене сассисем хытă е çемçе пулнине кура виçĕ ушкăна уйăр. Мĕнле ушкăнсене уйăрнине ăнлантар.
    Арман, сарă, илем, кăсăя, мунча, анне, хитре, кĕмĕл. 

2-мĕш ĕç. Панă сăмахсене виçĕ ушкăна уйăр.
Юшкăн, выльăх, калать, инçет, суеçĕ,  тухья, асанне, лĕпĕш, кăсăя, хальхи, ентеш, çÿлте.
1) Ку сăмахсенче 5 сас палли, 6 сасă;
2) Ку сăмахсенче 6 сас палли, 5 сасă;
3) Ку сăмахсенче 5 сас палли, 5 сасă;
3-мĕш ĕç. Икĕ юпари сăмахсене тĕрĕс çыхăнтарса ытарлă сăмах çаврăнăшĕсем йĕркелесе çыр.
            вичкĕн     сăмса

            каçăр      куç     

            хытă       пыр

            йĕс        чун

            шăтăк     çăвар

            карма     янах              

4-мĕш ĕç. Ваттисен сăмахĕсенче сиктерсе хăварнă сăмахсене тавçăрса çырса хур.
1) Ĕçрен куç ..., алă тăвать.
2) Алăка ..., сăмаха чараççĕ.
3) Айван çын хăйпе ... .
4) Кам ..., çав çимест.
5-мĕш ĕç. Тупмалли юмахсен пуçламăшĕпе вĕçне пĕрлештерсе çыр, тупсăмĕсене туп.
1) Вĕрмест, çыртмасть, ....
2) Ани шурă, ....
3) Симĕс арчара, ....
4) Юнĕ пур, ....
Суйламалли вĕçĕсем; чунĕ çук, вăрлăхĕ хура, çынна кĕртмест, хĕрлĕ тавар. 

6-мĕш ĕç. Предложенисене темăсем тăрăх уйăрса  икĕ текст йĕркелесе çыр. Вĕсене ят пар. 

Шыв хĕрринче лаштра йăмра ÿснĕ. Манăн йăмăк пур. Вăл Анна ятлă. Вăл ватă пулнă. Анна тирпейлĕ, вăр-вар хĕр ача. Унăн турачĕсем шыв çинеллех усăннă. Эпир йăмăкпа туслă пурăнатпăр. Çил вĕрнипе йăмра çулçисем чăштăртатнă.
7-мĕш ĕç. Çывăх пĕлтерĕшлĕ сăмахсен ретне тăсса çыр.
1) Мухтанать, каппайланать,...
2) Кахал, наян, ...
3) Хитреленет, капăрланать, ...
4) Савăнăçлă, савăк, ...
8-мĕш ĕç. Сăмахсем патне хирĕçле пĕлтерĕшлĕ мăшăрĕсене тупса çыр. 

тарăн _               кĕçĕн _

чăнкă _               тăрă _

çăра _                уçă _

9-мĕш ĕç. Тупсăмне шутласа çыр.
        Пуçлансассăн С-пала

        Хăмана эп савалатăп.
        Улăштар çеç Ç-пала

        Манпала утă çулатăн.
10-мĕш ĕç. Сăмахсен ярăмĕ тăрăх темăна палăрт. Çыхăнуллă калав йĕркелесе çыр.

Хăнасем, пуçтарăнчĕç, сунчĕç, парнелерĕç, çуралнă кун.              

3 класс

1-мĕш ĕç. Тупмалли юмаха вула. Унăн тупсăмне шутласа çыр. Кунта  чĕр чунăн мĕнле паллисене шахвăртса каланине ăнлантарса çыр. Хăв та пĕр-пĕр чĕр чун çинчен тупмалли юмах хайласа çыр.
 
           Мĕн ку?
        Пĕчĕкскер, сарăскер,
        Çип-çинçе ураллăскер,
        Шĕп-шĕвĕр сăмсаллăскер,
        Икĕ хут çуралнăскер.
2-мĕш ĕç. Стена хаçатне çакăн пек калав илсе пынă. Редактор мĕнле çитменлĕхсем асăрхама пултарнă. Вĕсене кăтарт. Калава  çитменлĕхсене тÿрлетсе çырса ил.
 Эпĕ кайăксене питĕ юрататăп. Уйрăмах кăсăясене кăмăллатăп. Чÿрече умĕнче манăн сырăш çакăнса тăрать. Ирхине тăратăп та кăсăясем апат çинине сăнатăп. Кăсăясем малтанах хăратчĕç. Эпĕ чÿрече патне пырсанах вĕçсе каятчĕç. Халĕ кăсăясем хăнăхрĕç. Эпĕ кăсăясене çапла вĕрентрĕм. Кăсăясем сырăш çине пырса ларсан чÿречерен шаккаттăм. Халĕ кăсăясем ку сасăран хăрамаççĕ ĕнтĕ. Кăсăясем пирĕн çурт çумĕнчех пурăнаççĕ. Эпĕ чÿречерен шаккатăп та – кăсăясем  сырăш çине пуçтарăнаççĕ.
3-мĕш ĕç. Çак предложени çинчен калани хăшĕ тĕрĕс.
Эпĕ сирĕн пата çыру çыртăм.
1) Ку хистевлĕ предложени.
2) Предложенире тĕп членсем те, кĕçĕн членсем те пур.
4) Ку предложенире подлежащи - эпĕ, сказуемăй - çыртăм.
5) Ку ансăр предложени.
4-мĕш ĕç.  Антун  панă сăмахсенчен çаксене çырса илнĕ; паллашу, тĕрĕслĕх, йÿçĕк, тарăнăш, усламçă, вăйлă.
Вăл çак сăмахсене мĕне шута илсе çырса илнĕ? 

Панă сăмахсем; паллашу, тĕрĕслĕх, вăрманта, хăвăртрах, йÿçĕк, патакпа, шырать, тарăнăш, шухăш, усламçă, вăйлă.
5-мĕш ĕç. Сăмахсенче е, ю, я сас паллисене мĕнле вуланине сăна та кашни йĕркере пĕр ытлашши  сăмахне туртса палăрт. Мĕншĕн çак сăмахсене суйланине ăнлантар.
1) Енчĕк, кĕсье, тиенĕ, кĕпе, евĕр.
2) Каюра, юлхав, Елюк, хăю, Анюк.
3) Туя, каялла, вылять, яка, хăяр.
 6-мĕш ĕç. Ваттисен сăмахĕсене вĕçлесе çыр.

1) Алăра пилĕк пÿрне, пĕри те ... .

2) Ватма вăй кирлĕ мар, ... .

3) Вăрман нихăçан та ... .

4) Ĕçе пуçăнсан ... .
7-мĕш ĕç. Халăхра çакăн йышши çынсене мĕнле кайăксемпе танлаштараççĕ?

1)  Чараксăр чĕлхеллисене - ... .

2) Ĕçре вăр-вар, лара-тăра пĕлмен çынсене - ... .

3) Ирех тăрса ĕçе пуçăнакан çынсене - ... .

4) Айванрах, таçăрусăр çынсене - ... .
8-мĕш ĕç. Çак сăмахсенчен хăшĕсем панă условисене тивĕçтереççĕ?

Пуян, япăх, эмел, сиен, хăяр, юман, ахаль.

1) Ку сăмахра 4 сас палли, 5 сасă.

2) Ку сăмахра ялан янравлă хупă сасă пур.

3) Ку сăмахра çемçе уçă сасă çук.

9-мĕш ĕç. Çак предложенисенче мĕнле илемлĕх мелĕсене асăрхарăн? Вĕсене çырса ил.

1) Каçалапа хура çĕре кăпăшка юр хупларĕ.

2) Урамра сивĕ çил алхасать; пĕрре шăхăрать, тепре макăрать, йывăçсене тытса силлет.

3) Шурă пĕлĕтсем сурăх кĕтĕвне аса илтереççĕ.

10-мĕш ĕç. Илемлĕ литературăра çак сăнарлă сăмах çаврăнăшĕсемпе мĕнле чĕр чунсене палăртаççĕ?

Катăк тута - ... .

Тукмак хÿре - ... .

Чее тус - ... .

Йĕплĕ çăмха - ... .

Çунатлă туссем - ... .

Урлă ура - ... .

4 класс
1-мĕш ĕç. Вула. Панă сăмахсенчен кашнийĕ савăн  сăмахпа мĕнле çыхăннине ăнлантарса çыр.
Савăнăç, хĕпĕрте, савăн, хурлан.
2-мĕш ĕç.  Пĕлменкке  стена хаçатне  çакăн пек калав çырнă. Эсĕ кунта çитменлĕхсем асăрхамарăн-и?  Асăрхарăн пулсан йăнăшсене ăнлантар, тÿрлетсе çыр. 
                    Çум çумлани


Пĕчĕк Петĕр питĕ ĕçлĕхлĕ, маттур ача. Лара-тăра пĕлменрен ăна ялта Шĕвĕркке тесе чĕнеççĕ. Пĕррехинче амăшĕ Петĕре сухан йăранне çумлама хушрĕ. Хăй хире ĕçлеме кайрĕ...


Пахчана тухсан амăшĕ шак хытса тăчĕ. 


- Сире хуш анчах, - терĕ чĕререн пăшăрханса. – Мĕн туса хутăн-ха ĕнтĕ, ачам, мĕн туса хутăн?

3-мĕш ĕç. Сăвва вула. Ыйтусене хуравласа çыр.
    Уçланкă ыйхăран вăранчĕ,
    Тĕтре упаленме пуçлать.
    «Хĕвел тухман пулсан аванччĕ», -

    Тесе хăйпе хăй калаçать.
    Анчах хĕвел канса выртать-и?

Паян та тăчĕ ир-ирех.
    Тĕтре ват çын пек хаш! сывлать те

    Куçран çĕтет, вăл çук текех. 

А. Ильин.
1. Сăвăра чĕрĕ мар япалана чĕрĕ пек туса кăтартнă тĕслĕхсем пур-и?  Çав йĕркесене çырса ил, мĕне чĕрĕ пек кăтартнине палăрт.
2. Сăвва мĕнле ят пама пулать?  Çырса хур. 

4-мĕш ĕç. Сăмах тымарĕ çумне мĕнле йышши аффикссем хушăнма пултарнине аса ил те кашни йĕркерех пĕр ытлашши сăмахне тупса палăрт.
1) Атăçă, каврăç, хушу, савăнăç.

2) Кĕнекере, чăрăшсем, кÿлĕре, хырлăх.

3) Юлташсăр, калав, пĕлÿ, хаваслăх. 

5-мĕш ĕç. Сăмахсене тишкерсе тух, панă условисене тивĕçтерекеннисене суйласа ил.
Мăрье, йăлăм, вăрă, вăйă, нимĕр, пĕкĕ, хутаç, купăс, пекĕ, купăс, курăс, тимĕр, тырă, тăрă, тăри.

1) Çак сăмахсенче ялан янравлă хупă сасăсем çеç тĕл пулаççĕ;

2) Çак сăмахсенче шавлă хупă сасăсем çеç тĕл пулаççĕ;

3) Çак сăмахсем пĕр хупă сасăпа çеç уйрăлса тăраççĕ;

4) Çак сăмахсем пĕр уçă сасăпа çеç уйрăлса тăраççĕ;

 6-мĕш ĕç. Çак сăмахсене камăнлăх падежĕнче çыр.

Кравать, мăкăнь, пашалу, хăю, чĕнÿ, повесть, тилĕ, атă, чĕпĕ, тăри. 
7-мĕш ĕç. Ача вĕрентекен доска çине çырса панă мăшăр сăмахсене  виçĕ ушкăна уйăрса çырса илнĕ. Вăл вĕсене мĕне кура ушкăнланă. Ăнлантарса çыр.

Апат-çимĕç, уй-хир, аш-какай, чашăк-тирĕк, вут-кăвар, тус-тăван, утă-улăм, айĕн-çийĕн, умлăн-хыçлăн, ир-каç, выçăллă-тутăллă.

1) Айĕн-çийĕн, умлăн-хыçлăн, ир-каç, выçăллă-тутăллă.
2) Апат-çимĕç, уй-хир, аш-какай.

3) Чашăк-тирĕк, вут-кăвар, тус-тăван, утă-улăм.

 8-мĕш ĕç. Çак сăмах çаврăнăшĕсен пĕлтерĕшне уçса пар. 

Куç хупса иличчен – ... .
Пуç каçăртса çÿре  – ... .
Чике тăршшĕ ларт – ... .
Ура хур  – ... . 

9-мĕш ĕç. Пăнчăсем вырăнне килĕшÿллĕ паллă ячĕсем тупса çырса ил. 


Тулта тăман шăхăрать. Вăл çулсене ... шăпăрпа шăлать. Пÿрт тăррисемпе кĕртсем çийĕн ... çăнăх мăкăрланать. Хирте ... кĕртсем çийĕн тăман шелсĕр вĕçтерет. Картасемпе хÿмесем ... хум айне путаççĕ.

Çĕртен пуçласа пĕлĕте çитиччен юр çаврăнать. Çĕр çийĕн ... çил-тăман алхасть.
Калав темине шутласа çыр. Калава ят пар.
Ку калавра автор мĕн каласшăн пулнă? Калавăн тĕп шухăшне шутласа çыр.
10-мĕш ĕç. Ваттисен сăмахĕсене вĕçлесе çыр.

Кахалăн алă çитмест, ĕçченĕн ... .

Алăра ĕç пултăр, пуçра ... .

Ĕç апат ыйтмасть, вăл ... .

Ачашласан кушак та ... .

5-7 классем

1-мĕш ĕç. Пĕрлĕхре вăй пулни çинчен калакан 10 каларăш е ваттисен сăмахĕ тупса çырăр.

2-мĕш ĕç. Наречисен синонимĕсене тупса çырăр.

Ĕлĕк, ÿлĕм, вуçех, текех, тăтăш, пăртак, ерипен, анчах, вара, пайтах.

3-мĕш ĕç. Текста вулăр, евĕрлев сăмахĕсене тата евĕрлев сăмахĕнчен пулнă сăмахсене çырса илĕр.

Вакун ураписем малтанах, йывăр туртакан лÿппер лаша тулли лавпа юртнă пек, лап-лап-лап! тÿп-тÿп-тÿп! текен сасă кăларчĕç. Унтан кĕвĕллĕн черетленсе, тăпăл-тăпăл-тăп! тутарса пычĕç. Малалла вара уйрăм сасă сыпăкĕсем пĕрлешсе кайса ухлатни çеç илтĕнчĕ. Вакун алăкĕ чĕтренсе нăрă пек нăрлатрĕ, сĕрлерĕ. (Ю. Скворцов.)

4-мĕш ĕç.  Скобкăра панă сăмахсенчен тĕрĕссине суйласа илсе çырăр.

Пурте пĕр харăсах ÿкерчĕк çинчи çавракарах питлĕ, çав тери чĕрĕ куçлă илемлĕ (каччăна, качча) пăхма тытăнчĕç. (Л.Агаков.)

5-мĕш ĕç. Ваттисен сăмахĕсене çырса пĕтерĕр:

1.  Çапа пĕлмен пушă ….  2. Кашкăртан тарнă … . 3. Лаша тăват ураллă, … . 4. Пуçтарма – çулталăк, салатма – … . 5. Мулкачăн хăлхи вăрăм та –  … . 6. Шанчăклă тус –  … . 7. Ăшă сăмах – çу кунĕ, сивĕ сăмах – …

6-мĕш ĕç. Паллă тунă сăмахсене кĕскенрех çырăр. Халăх сăмахлăхĕнче хăш варианчĕ ытларах тĕл пулать?

Шиклĕ çын шикленнĕ, кĕрĕкне пĕркеннĕ. Кам ывăллă-хĕрлĕ, вăл хумханать, кам ывăлсăр-хĕрсĕр, вăл хурланать. Хир урлă лараканни курăнать, сăмса айĕнче выртакан япала курăнмасть. Камăн хăйĕн ыратмасть, вăл çынна шанмасть.

7-мĕш ĕç. Пулăвне кура сăмахсене икĕ ушкăна уйăрса çырăр: 1) пĕрремĕшле сăмахсем; 2) иккĕмĕшле сăмахсем.

Мехел, тетел, сĕтел, кивел, шĕвел, йĕкел, тенкел, тĕмел, хĕвел, кĕвел, çинçел, вĕтел, эртел, кĕсел, çемçел, хĕрел, ленчел, тĕпел, кĕскел, тĕкел, çĕнел, çиел, теветкел, çĕмел, эмел.

8-мĕш ĕç. «Çулăма улăм ăшĕнче пытарса усраймăн» ваттисен сăмахĕн пĕлтерĕшне уçса паракан калав çырăр.

9-мĕш ĕç. Çеçпĕл Мишшин сăввисенче тĕссемпе усă курнин хăйĕн пĕлтерĕшĕ пур. 

Предложение тĕрĕс йĕркелесе çырăр.

10-мĕш ĕç. Омоним пулакан сăмахсемпе усă курса сăвă çырăр. 

8-11 классем, СПО
1-мĕш ĕç. Пĕр сыпăклă глаголтан пулнă çĕнĕ сăмахсен йăвине курăмлă ÿкерĕр. 

2-мĕш ĕç. Каларăшсен синоним речĕсене малалла тăсăр:

а) Мĕн акатăн, çав шăтать – …; ă) Çăхан куçне çăхан сăхмасть – …; б) Вĕрмен йытă вăрттăн çыртать – …;  в) Алла алă çăвать –  …; г) Ăсмассерен турам лекмест – …; д) Вут сÿнсен шыв нумай – ….

3-мĕш ĕç. «Ăшă сăмах – çу кунĕ, сивĕ сăмах – хĕл кунĕ» каларăшăн пĕлтерĕшне ăнлантарса калав çырăр.

4-мĕш ĕç. Ваттисен сăмахĕсене вулăр, вĕсенчи та(те) сăмах союз е татăк пулнине кура предложенисене икĕ ушкăна уйăрса çырăр: 1) та(те) союз пулать: … . 2) та(те) татăк пулать: … .

Чавса çывăх та, çыртма çук. Выçă чăх тĕлĕкĕнче те тулă курнă.  Куç хăрать те, ал тăвать. Хура çăкăр çиекен ниçта та хур курман. Куркипе парать те аврипе тĕкет. Çĕлен çĕрте шăвать те, çапах çын сисет. Хуран хăлăпĕн те хăлхи пур. Начар пул та вăрă ан пул. Çук çыннăн чăххи те кăрккан курăнать. 

5-мĕш ĕç Чăваш чĕлхин мĕнле словарĕсене пĕлетĕр? Словарьсене йĕркипе çырса тухăр, кашни тĕсĕпе пĕр словаре тата ăна хатĕрлекенне тĕслĕх вырăнне илсе парăр. 

6-мĕш ĕç. Предложенири сăмахсен вырăнне улăштарма пулать-и? Улăштарса çырса кăтартăр. Предложенири сăмахсен вырăнне улăштарнипе мĕн улшăнчĕ? Ăнлантарса çырăр.
Çав самантрах пăрахут сасси сывлăмлă улăх тăрăх янăраса кайрĕ. 
(М. Трубина.)

7-мĕш ĕç.  Фразеологизмсемпе синонимлă пулакан сăмахсене тупăр:

а)  уй тăмани – … ă) шыв пулли – … б) хĕрлĕ автан – … в) вăрăм чĕлхе – … г) лĕпĕрти кушак – … д) çанă тавăрса – … е) куçа чарса – … ё) чĕрне хури пысăкăш – … ĕ) шыв сыпнă пек – … .

8-мĕш ĕç. Çак çул тăрăх кунĕн-çĕрĕн çынсем çÿреççĕ.  Предложение тĕрĕс йĕркелесе çырăр.
9-мĕш ĕç. Сăмах майлашăвĕсенчи паллă ячĕсене çывăх пĕлтерĕшлисемпе (синонимсемпе) улăштарса çырăр: килĕшÿллĕ пурнăç, килĕшÿллĕ сăмах, килĕшÿллĕ тумтир, килĕшÿллĕ çын.
10-мĕш ĕç. Омоним сăмахсемпе усă курса сăвă çырăр.

